
   Мĕншĕн манăн чунра кăмăл тунсăхĕ? 

Калама пултараймăп сана. 

Ма пусать пĕрмаях шухăш пуслăхĕ? 

Пушатасчĕ пăртакçă ăна!



Пушатмашкăн май çук, эпĕ — лавçă, 

ман тиевĕм ан кайтăр тӳнсе. 

Хурлă кун та килсе мана явăçĕ,

ларас çук чун кăварĕ сӳнсе.



Инкеке те куçран пăхăп чăрсăррăн, 

çирĕп тытăп эп хамăн çула. 

Ларас çук ӳлесе эпĕ вăйсăррăн, 

Эй, шăпа, эс мана ан тулла.



Пур, çук мар ман чунра пурнăç тивĕçĕ. 

Эп валеçĕп телей çынсене. 

Муталантăр тăшман — нĕрсĕр, сив ĕçĕ 

пурпĕр тухĕ-ха тăр шыв çине.



Сирĕлинччĕ чунран кăмăл тунсăхĕ, 

эп чĕнетĕп сана инçетрен. 

Ик чĕрен тахçанхи ырă туслăхĕ 

шурăмпуç пек сĕкленчĕ хитрен.

  